
sþ. 186. Tillaga til þingsályktunar [174. mál]
um eflingu atvinnulífs á Norðurlandi vestra.

Flm.: Pálmi Jónsson, Sverrir Sveinsson, Ragnar Arnalds,
Eyjólfur Konráð Jónsson, Stefán Guðmundsson.

Alþingi ályktar að fela ríkisstjórninni að láta nú þegar kanna leiðir til þess að efla
atvinnulíf á Norðurlandi vestra og koma í veg fyrir versnandi atvinnuástand þegar draga
tekur úr framkvæmdum við Blönduvirkjun.

Greinargerð.
Þann 28. janúar 1982 samþykkti þáverandi ríkisstjórn sérstaka bókun um atvinnuþróun

á Norðurlandi vestra. Þrátt fyrir þessa samþykkt hefur lítið verið hafst að til að framkvæma
það sem þá var ákveðið. Flutningsmenn telja að við svo búið megi ekki standa og er þessi
þingsályktunartillaga flutt til þess að fylgja málinu eftir.



Bókun ríkisstjórnarinnar, sem hér er vitnað til, er prentuð sem fylgiskjal með
tillögunni.

Atvinnuvegir í Norðurlandskjördæmi vestra eru tiltölulega einhæfir. Meðaltekjur
framteljenda þar hafa á síðari árum oftast verið lægri en í öðrum kjördæmum landsins, og
afkoma fólks byggist í ríkari mæli en annars staðar á frumframleiðslugreinum, landbúnaði og
fiskveiðum. Þessar atvinnugreinar eiga nú einmitt í miklum erfiðleikum vegna sóknartak-
markana til sjávarins og framleiðslutakmarkana í landbúnaði. Jafnframt tekur það langan
tíma að fjármagn, sem í þessar greinar er lagt, skili arði og gildir það þó sérstaklega um
landbúnaðinn. Verðtrygging fjármagns og háir vextir hafa því reynst þessum atvinnuvegum
þung í skauti.

Rík ástæða er til að hefja athugun á því hvort ekki finnist leiðir til þess að gera atvinnulíf
í kjördæminu gróskumeira og fjölbreyttara. Sérstakt tilefni gerir þessa athugun þó knýjandi
nú, sbr. þá bókun sem hér fylgir með.

Framkvæmdir eru nýlega hafnar við virkjun Blöndu. Ljóst er að þær verða allmiklar á
næstu árum og veita mikla atvinnu. Er talið að við þær muni vinna allt að 500---600 manns
þegar mest verður umleikis á árunum 1986 og 1987. Fyrirsjáanlegt er jafnframt að mjög
muni draga úr vinnuaflsþörfinni á árinu 1988 og framkvæmdum þá jafnvel ljúka.

Miðað við það, sem að framan greinir, blasir við verulegur samdráttur í atvinnumálum
þeirra byggðarlaga sem hér eiga mest hlut að máli þegar líður að lokum þessara
framkvæmda. Nauðsynlegt er því að leita nú þegar leiða, sem færar og hagkvæmar kunna að
reynast, til þess að draga úr eða koma í veg fyrir þetta samdráttarskeið. Er eðlilegt að sú
könnun, sem hér er gerð tillaga um, verði þáttur í athugun á eflingu atvinnulífs í kjördæminu
í heild.

Með tillögu þessari er stefnt að því að ríkisstjórnin hafi forustu í þessu máli. Er
sérstaklega nauðsynlegt að athuga möguleika á uppbyggingu nýrra atvinnufyrirtækja af
hæfilegri stærð sem gætu tekið við verulegum hluta af þeim mannafla sem að virkjunarfram-
kvæmdum mun starfa, en um leið orðið undirstaða vaxandi velmegunar til frambúðar.
Sjálfsagt er að um þessi efni verði haft samráð og samstarf við þá forustumenn heimamanna í
atvinnumálum og sveitarstjórnarmálum sem hlut eiga að máli. Það er skammur tími til
stefnu og því afar brýnt að hefjast þegar handa.

Fylgiskjal.

SAMÞYKKT
ríkisstjórnarinnar frá 28. janúar 1982 um atvinnuþróun á Norðurlandi vestra.

Ríkisstjórnin samþykkir að fela Framkvæmdastofnun ríkisins, byggðadeild. að vinna í
samvinnu við heimaaðila að úttekt á atvinnulífi á Norðurlandi vestra og móta tillögur um
eflingu þess, þar á meðal á sviði iðnaðar. Athugaðir verði hið fyrsta möguleikar
atvinnufyrirtækja á svæðinu til að eiga hlut að framkvæmdum við virkjun Blöndu og að
atvinnulíf verði treyst til að koma í veg fyrir samdrátt á vinnumarkaði á svæðinu þegar
virkjunarframkvæmdum lýkur.


